Канон преподобному Пафнутию

Боровскому

Память празднуем 1 (14) мая

Тропарь, глас 4-й

Жития светлостию просветив твое отечество, в молитвах и постех дарований Божественнаго Духа исполнился еси, и, во временней сей жизни добре подвизався, милость благоутробия всем скорбящим отверзл еси, и нищим был еси заступник. Тем молим тя, отче Пафнутие, моли Христа Бога, да спасет души наша.

КАНОН, глас 8-й

Песнь 1

Ирмос: Колесницегонителя фараоня погрузи чудотворяй иногда Моисейский жезл, крестообразно поразив и разделив море, Израиля же беглеца, пешеходца спасе, песнь Богови воспевающа.

Припев: Преподобне отче наш Пафнутие, моли Бога о нас.

Славу мимотекущую на нетленную преминул еси, преподобне, с Вышними лики ныне причтеся, предстоиши Престолу всех Царя, просвещение ми испроси, восхваляющу честныя твоя подвиги.

Преподобне отче наш Пафнутие, моли Бога о нас.

Аще и от неправедна рода влечашеся, но праведен плод Богови принесеся и Троицы жилище показася, Юже моли о поющих тя.

Слава: Не довле тебе, преподобне, в мире, постом и воздержанием в полк священных себе вчиняеши иноческаго пребывания и с сими доблественне Христа молил еси.

И ныне: Марие Богорадованная, златая кадильнице, Мати Безневестная, рождшая нам Пресладкаго Иисуса, Егоже любовию распаляемь, присный угодник Твой преподобный Пафнутий пречестен храм Тебе, Богородице, воздвиже.

Песнь 3

Ирмос: Утверждей в начале Небеса разумом и землю на водах основавый, на камени мя, Христе, заповедей Твоих утверди, яко несть свят паче Тебе, Едине Человеколюбче.

Преподобне отче наш Пафнутие, моли Бога о нас.

В подвизе учинен быв послушания, седмеричное обхождение времен свершил еси, смотряя навыкнути всяк добродетели образ.

Преподобне отче наш Пафнутие, моли Бога о нас.

Двадесят в подвизе лет свершил еси, пастырь обители поставляешися и доблественне о стаде печешеся, желая всех привести ко спасению.

Слава: Всевидяй Царь Господь, видев твоя страдания с опасением, не точию рассуждения даром тебе почте, но и еже от образа некиих познавати страсти душевныя.

И ныне: Место священия и мысленную, Чистая, трапезу, Хлеб – Христа, Жизнь всех, приемшую, поем Тя.

Господи, помилуй (трижды).

Седален, глас 8-й

От юности, блаженне, вся оставль житейская, красная же и лепотная, усердно последовал еси Христу, звавшему тя, преподобне, постом, отче, тело изнурил еси, в молитвах непрестанно бдя. Темже тя Всеведый Господь добре устрояет пастыря Своим овцам словесным, Пафнутие Богоносе, моли Христа Бога грехов оставление подати чтущим любовию святую память твою.

Слава, и ныне: Яко Деву и едину в женах, Тя, без семене рождшую Бога плотию, вси ублажаем, роди человечестии: Огнь бо вселися в Тя Божества, и яко Младенца млеком питаеши Зиждителя и Господа. Тем, ангельский и человеческий род, достойно славим пресвятое рождество Твое и согласно вопием Ти: моли Христа Бога согрешений оставление даровати покланяющимся верою пресвятому Рождеству Твоему.

Песнь 4

Ирмос: Ты моя крепость, Господи, Ты моя и сила, Ты мой Бог, Ты мое радование, не оставль недра Отча и нашу нищету посетив. Тем с пророком Аввакумом зову Ти: силе Твоей слава, Человеколюбче.

Преподобне отче наш Пафнутие, моли Бога о нас.

Сонным видением объявлено бысть тебе братне прегрешение прекраснаго древа исторжением, твоим же, преподобне, насаждением сподобися истиннаго покаяния.

Преподобне отче наш Пафнутие, моли Бога о нас.

Древнюю обитель оставляеши, и новое место населяеши, и храм, Пафнутие, Божия Матере воздвизаеши и благолепием украшаеши, в немже множество ученик благочестию научил еси.

Слава: Превысокая и близ мира оставль, в горах пустынных жити возлюбил еси и в них, Пафнутие, паче Богови угодил еси.

И ныне: Несекомую гору Тя древле Аввакум провиде, Всенепорочная, из неяже Бог явися и нас, истлевшия, обновил есть.

Песнь 5

Ирмос: Вскую мя отринул еси от лица Твоего, Свете Незаходимый, и покрыла мя есть чуждая тьма, окаяннаго, но обрати мя и к свету заповедей Твоих пути моя направи, молюся.

Преподобне отче наш Пафнутие, моли Бога о нас.

Князь, яростию распалився, обитель твою огнем запалити повелевает, но в день ярости гнева Божия честнаго твоего имене призыванием от варвар избавлься, теплую веру последи показа.

Преподобне отче наш Пафнутие, моли Бога о нас.

В день праздника Пасхи рыбы молитвою умножил еси, чада своя возвеселил еси и на многи дни преизобиловати, преподобне Пафнутие, сотворил еси.

Слава: Иконописцу, нозе больны имущу и сих ради твоих повелений отрицающу, ты же, преподобне, на дело дерзати повелеваеши и сему молитвами своими вскоре исцеление подаваеши.

И ныне: Богородице Пречистая, Твоего Сына и Бога видети желая, Пафнутий, угодник Твой, Сего живоносным и Божественным стопам невозвратно последова.

Песнь 6

Ирмос: Очисти мя, Спасе, многа бо беззакония моя, и из глубины зол возведи, молюся, к Тебе бо возопих, и услыши мя, Боже спасения моего.

Преподобне отче наш Пафнутие, моли Бога о нас.

Дерзнувшаго убити единаго от птиц, ихже любезно питал еси, глава зрением назад обратися, и сему, умильно молящу, вскоре исцеление подаваеши.

Преподобне отче наш Пафнутие, моли Бога о нас.

Иноку роптавшу, в видении зрящу, яко тобою, преподобне, изметаему, и от мурин восхищаему, и от сих горце страждушу, сего милостивно наказуеши и в чувство приводиши.

Слава: Жене болящей и от демон зло страждущей, честное твое имя призывающей, ты милостивно, блаженне, являешися, и, яко волки, от сия демоны отгоняеши, и здравие подаваеши.

И ныне: Коренесекательным серпом Твоея молитвы посецы, Отроковице, лукавая помышления души моея и плодоносну покажи, молюся, всех бо Вседетеля, Бога и Спаса породила еси.

Господи, помилуй (трижды). Слава, и ныне:

Кондак, глас 8-й

Божиим светолитием просвещен, отче, постническое стяжал еси жительство, преподобне, иноком предобрый наставниче и постником благое украшение. Сего ради Господь, труды твоя видев, чудес даром обогати тя, источаеши бо исцеления. Мы же, радующеся, вопием ти: радуйся, отче Пафнутие.

Икос

Песнь от устен скверных к похвалению подвиг твоих, отче, приносится: не имам бо сердца моего чистаго, яко сие срамными деяньми оскверних и душу лукавыми помыслы осмрадих. Но ты подаждь ми слово, преподобне, чистое твое воспети житие, взывающу тебе таковая, преблаженне: радуйся, преподобных всех похвало; радуйся, постников подражателю и пустыни насадителю; радуйся, яко в ней пречестен храм Богородице воздвигл еси; радуйся, яко в нем тобою Бог славится; радуйся, добре пасый стадо твое от навет вражиих; радуйся, яко смирил еси злоначальнаго врага; радуйся, яко посрамил еси бесов полки; радуйся, монашествующих светильниче пресветлый и столп терпения; радуйся, яко собрал еси монахов множество во спасение; радуйся, о нем хвалимся вси; радуйся, егоже ради избавляемся от бед; радуйся, отче Пафнутие.

Песнь 7

Ирмос: Божия снизхождения огнь устыдеся в Вавилоне иногда Сего ради отроцы в пещи, радованною ногою, яко во цветнице, ликующе, пояху: благословен еси, Боже отец наших.

Преподобне отче наш Пафнутие, моли Бога о нас.

Человека боляща, в обитель твою на одре принесенна, сего, блаженне, видев, отечески о сем умилися, здрава молитвою сотворил еси и пети научил еси: отец наших Боже, благословен еси.

Преподобне отче наш Пафнутие, моли Бога о нас.

Проказою одержима, и люте гноем растлеваема, и к смерти приближающася священною водою помазуеши и, яко изряден врач, преподобне, милостивно сего исцеляеши и пети научаеши: отец наших Боже, благословен еси.

Слава: Люте бесящагося, и узы сокрушающа, и зело ревуща честным крестом оградил еси, и того уцеломудрил еси, и пети научил еси: отец наших Боже, благословен еси.

И ныне: Иже прежде Безплотный воплощается, Пречистая, за милосердие безчисленное из ложесн Твоих святых, Емуже вси поем: Боже, благословен еси.

Песнь 8

Ирмос: Седмерицею пещь халдейский мучитель Богочестивым неистовно разжже, силою же лучшею спасены сия видев, Творцу и Избавителю вопияше: отроцы, благословите, священницы, воспойте, людие, превозносите во вся веки.

Преподобне отче наш Пафнутие, моли Бога о нас.

Милование стяжал еси христоподражательно, вся недуги и страсти исцеляеши и всяку скверну очищаеши, очисти, преподобне, и моя душевныя струпы, да молитвами твоими избавлюся вечнаго осуждения.

Преподобне отче наш Пафнутие, моли Бога о нас.

Рака мощей твоих, преподобне, источает богатно чудес дарования: Господень бо угодник показался еси и Того заповедем делатель явился еси непостыден, Егоже превозносим во вся веки.

Слава: День верно празднуем честнаго твоего от земли преставления, Пафнутие блаженне, в онь же испроси стаду твоему грехов разрешение и от лютых пременение, да тя прославляем, Христа воспевающе во веки.

И ныне: Егоже родила еси, Слово, паче слова, Богородительнице Чистая, Того о нас моли, верно чтущих Тя во веки.

Песнь 9

Ирмос: Ужасеся о сем Небо, и земли удивишася концы, яко Бог явися человеком плотски и чрево Твое бысть пространнейшее Небес. Тем Тя, Богородицу, Ангелов и человек чиноначалия величают.

Преподобне отче наш Пафнутие, моли Бога о нас.

Усердно последовал еси Звавшему тя, преподобне, темже и пастыря Своим овцам устрояет, и законоположник иноком был еси, и правило известно, и вождь ко спасению.

Преподобне отче наш Пафнутие, моли Бога о нас.

Священно и красно жилище создал еси, инок многих наставляя к послушанию и смирению сладостию, Пафнутие, словес твоих, темже тя вси ублажаем.

Слава: Веселится отечество твое и град тебе воспитавый, и красуется пустыня, в нейже подвиги своя и труды скончал еси и победы венцы восприял еси.

И ныне: Носиши на руку Бога, носящаго всяческая, питаеши Питателя, Чистая Богородице, Егоже моли с блаженным Пафнутием даровати стаду Твоему богатно велию милость. 

